’n Rasioneel-analitiese pastorale model om pastorante in die

vernuwing van denke te begelei

S SWART
orcid.org/0000-0001-9806-9505

Proefskrif voorgelé ter nakoming vir die graad Philosophiae

Doctor in Pastoraal aan die Noordwes-Universiteit

Promoter: Dr. A.L. du Plessis

Gradeseremonie: Julie 2019
Studentenommer: 24279870



ERKENNING

Met ’n gevoel van byna skok en verlies het ek onlangs die laaste woord van die proefskrif getik.
Navorsing verg soveel gebed, ure der ure van nalees, skryf en hersien van wat geskryf is, dat ek
glo talle mede-navorsers het al hierdie oomblik van “wat nou?” beleef wanneer die slothoofstuk

voltooi is.

Ja, natuurlik was daar baie momente van spanning en vertwyfeling, maar nooit kan dit die
onbeskryflike voorreg van studie en toegang tot ander se kundigheid oorskrei nie. Alle dank en eer
dus aan Hom uit Wie, deur Wie en tot Wie alles is, vir die voorreg van elke bladsy wat gelees en

elke woord wat geskryf kon word.

Onuitspreeklike dank teenoor Dr Amanda du Plessis vir haar kundige en geduldige begeleiding.
Amanda, met jou saam sal ek ’n oorlog ook aandurf! Dankie aan die Ferdinand Postma
biblioteekpersoneel, Nico Nel vir die taal- en teksversorging en die mense na aan my wat die proses

met geduld en deernis meegemaak het.

SONIA SWART

ABSTRAK
OPSOMMING

Onveranderde denke lei tot onveranderde optrede. Die studie het ten doel gehad om ’n rasioneel-
analitiese pastorale model daar te stel om pastorante in die vernuwing van denke te begelei en
vanuit 'n Christelike raamwerk die invloed van denke op 'n persoon se gedrag te ondersoek. Die
studie is aan die hand van die model van Osmer (2008) gedoen, wat die volgende take behels het.
Daar is deur middel van n deskriptiewe empiriese literatuurondersoek bepaal wat die effek van
verkeerde denke in die gelowige se lewe is. 'n Diepgaande interpretatiewe literatuurstudie is
aangewend om vas te stel watter metodes multidissiplinér gebruik word in die begeleiding van die
vernuwing van denke. Die normatiewe aspekte is deur die eksegese van relevante Skrifgedeeltes
volgens die model van Douglas Stuart (2009) bespreek om te bepaal wat die Bybelse perspektiewe
op die vernuwing van denke behels. Die pragmatiese gedeelte is hanteer deur aan te toon hoe die
daarsteling van 'n rasioneel-analitiese pastorale model pastorante in die vernuwing van denke kan

begelei.

Die deskriptiewe empiriese literatuurondersoek het ondermeer aangetoon dat skadelike denke
universeel voorkom en die persoon op alle vlakke van menswees nadelig kan beinvloed.
Terselfdertyd kan gebalanseerde, konstruktiewe denke ‘n te€voeter vir faktore soos stres wees. Die
interpretatiewe literatuurstudie het daarop gedui dat multidissiplinére wetenskappe soos die
neurowetenskap aangewend kan word om misleidende breinboodskappe te hanteer en dat die brein
vorm- en beinvloedbaar is, terwyl die normatiewe aspekte aangetoon het dat om God met die
verstand lief te hé, beteken dat Hy nie met blinde toewyding nagevolg moet word nie, maar ook

met die intellek en dat oorgawe en vernuwing van denke deel van die heiligingsproses is.

‘n Rasioneel-analitiese model is voorgestel rondom die regulering van limbiese reaksies,
aanvaarding (teenoor onderdrukking) van gedagtes en die rol van bewustheid. Die impak van
snellergebeure, die belangrikheid van innerlike oortuigings en/of die binnegesprek is bespreek,
asook die herkonstruksie van gedagtes en die uitwerking van gebalanseerde denke.

Sleutelwoorde: denke, vernuwing van denke, Bybelse perspektiewe, pastorale berading, rasioneel,

analities.

ABSTRACT

Unaltered thoughts lead to unaltered actions. The study aimed to set a rational-analytical pastoral
model to guide counsellees in renewing their thoughts and to investigate from a Christian
framework how thoughts influence a person’s behaviour. The study is based on the model of
Osmer (2008) which encompasses the following tasks. It was determined by means of an empirical
literature review what the effects of erroneous thoughts are in a believer’s life. An in depth
interpretive literature review was applied to determine which methods were used in related
disciplines in the guidance of renewal of thoughts. The normative aspects were addressed by
exegesis of the relative Scriptural passages according to the model of Douglas Stuart (2009) to
determine what the Biblical perspectives are on the renewal of thoughts. The pragmatic section is
addressed by pointing out how the establishment of a rational-analytical pastoral model can guide

counsellees in the renewal of their thoughts.

The descriptive empirical literature review showed, amongst others, that harmful thoughts exist
universally and can negatively influence a person on all levels of being human. At the same time
balanced, constructive thoughts can be a counter to factors such as stress. The interpretive literature
review indicated that related sciences such as the neuro-sciences can be used to address misleading
brain messages and that the brain is adaptable by form and influences while the normative aspects
showed that to love God with the mind does not mean that He must be followed with blind
dedication, but also with the intellect and that surrender, and renewal of thought is part of

sanctification.

A rational-analytical model is proposed around the regulation of the limbic reactions, acceptance
(in contrast to suppression) of thoughts and the role of the consciousness. The impact of triggers,
the importance of inner convictions and/or the inner contemplation are discussed, as well as the

reconstruction of thoughts and the effects of balanced thoughts.

Key words: thoughts, renewal of thoughts, Biblical perspectives, pastoral counselling, rasional,
analytically.

HOOFSTUK 1

INLEIDING EN PROBLEEMSTELLING

1.1 TITEL EN SLEUTELWOORDE

1.1.1 Titel
’n Rasioneel-analitiese pastorale model om pastorante in die vernuwing van denke te begelei

1.1.2 Sleutelwoorde
Denke, vernuwing van denke, Bybelse perspektiewe, pastorante, rasioneel-analities, pastorale model.
1.2 AGTERGROND EN PROBLEEMSTELLING

Die studie het ten doel om vanuit ’n Christelike raamwerk die invloed van denke op 'n persoon se gedrag
en uiteindelik ook lewensvervulling te ondersoek. Die gelowige word gereeld in preke, leesstof en
Bybelstudies gemaan dat hy/sy 'n verantwoordelikheid ten opsigte van sy/haar denke het (Janse van
Rensburg, 2007:1830). Efesiérs 4:22-24 herinner die gelowige daaraan dat hoewel hy/sy in Christus
nuutgemaak is, dit nie beteken dat sy/haar manier van dink en optrede summier na God se wil sal wees nie,
maar aan 'n proses van verandering onderhewig is (Janse van Rensburg, 2007:1830). Die voortdurende
vernuwing van denke vorm deel van die gelowige se toewyding aan God. Tolmie (2009:1468) sluit aan by
Grudem (1994:748) se beskrywing van heiliging van elke faset van die gelowige se lewe in sy/haar
verklaring van die opdrag in Markus 12:30 dat die mens die Here met sy/haar hele verstand moet liefhé.
Stern (1992:427) verwys na die offer-aspek van Romeine 12:1-2 as 'n treffende metafoor uit die tyd toe daar
tweemaal per dag diere offers gebring is. Hy som dit op met die woorde: “Presenting God your body for
right action commences with your mind”. Romeine 12:1-2 prioritiseer die vernuwing van denke met die

woorde “laat God julle verander”.

In die Christelike geloof word die heilsweg ingelei deur wedergeboorte en heiliging (Konig, 2006:214).
Gelowiges poog toenemend om sondige gedrag af te sterf en hulself in gehoorsaamheid aan God te wy
(Konig, 2006:214). Heiliging is die deelname aan Christus se opstandingslewe, maar die gelowige deel ook
in sy dood vir die sonde (Rom 6; Konig, 2006:216). Galasiérs 5:22-23 verwys na die vrug van die Gees in
die gelowige se lewe waarvolgens die deelname aan Christus se lewe, uiting vind. Konig (2006:216) som

heiliging op as die werk van die Heilige Gees in gelowiges se lewe.

Crabb (1987:149) belig die belangrikheid van belydenis van sonde en skuld in die proses van heiliging:
13

Repentance, a turning away from sin, should be central to our understanding of how change
comes about. Entrance into that relationship requires repentance, a complete turnabout in our

thinking.

Vergeer (2009:1765) wys daarop dat vir gelowiges 'n lewe van dankbaarheid, innerlike verandering en
groei na geestelike volwassenheid, slegs moontlik is deur die verandering van denke (Rom 12:2).
Verandering van denke® geskied deur die beoefening van geestelike dissiplines, soos byvoorbeeld die
gelowige se omgang met God deur die luister na sy Woord, gebed en die bepeinsing oor sy/haar verhouding
met God.

Talle pastorale beraders het al ondervind dat dit vir pastorante moeilik is om hulle gedrag of gewoontes te
verander. Die blokkasie tot verandering kan ondermeer in verkeerde denke gesetel wees. Denke het
waarskynlik nie net 'n invloed op persepsies en optrede nie (Crane, 2009:7), maar ook op die fisiese
funksionering van die mens (Dickens et al., 2008:414-420). Die rol van denke in’n persoon se welsyn word
nog dikwels onderskat. Daar is lank aanvaar dat die brein die mens se liggaam, denke en gedrag beheer
(Schwartz et al., 2005:1309). Faktore soos emosies, kennis (“knowing”) en die keuses wat mense maak is
dus buite rekening gelaat wanneer welstand oorweeg word. Schwartz et al. (2005:1309) toon aan dat die
omgekeerde egter waar is en dat hoe mense kies om te reageer en te dink, die brein se neurologiese
samestelling as sodanig beinvloed. Dit staan bekend as neuroplastisiteit? en dui op die brein se vermoé om
deurentyd nuwe konneksies te vorm tussen die senuselle en neurons. Die boekomslag van “Master your
thoughts transform your life” (Tibane, 2012) beklemtoon die invioed van denke op die mens se

gedragspatrone:

You cannot do anything or be anything without having a thought about it first. The thought
might not be obvious; it can be subtle, it can be years old or it can be part of someone else's
belief system. You also cannot change what you do, say or become without changing your
thoughts.

Die aard van die kwessies wat pastorante uiteindelik in die kantoor van die pastorale berader laat beland, is

omvangryk. Ehring en Watkins (2008:192-199) verwys byvoorbeeld na different emotional disorders wat

1 In hierdie studie dui die term ‘verkeerde denke’ op denke buite die raamwerk van 'n Geesbeheerde lewe en kan daarom dan ook
dui op die teenoorgestelde van die verandering van denke.

2“Neuroplasticity: The brain's ability to reorganize itself by forming new neural connections throughout life. Neuroplasticity allows
the neurons (nerve cells) in the brain to compensate for injury and disease and to adjust their activities in response to new situations
or to changes in their environment. Medical Definition of Neuroplasticity” - Medicine Net.

14

as gevolg van herhalende negatiewe denke kan ontstaan of in sekere gevalle, reeds bestaande afwykings

selfs kan vererger.

In hierdie studie is daar sekere oorvleulings met ander wetenskappe soos die kognitiewe sielkunde en
neurologie. Kognitiewe sielkunde is die studie van prosesse betrokke by die verwerking van inligting. Dit
sluit ondermeer konsentrasie, die aanwending van taal, problemeemoplossing, kreatiwiteit en denke in.
Hunter (2009) gee in die digitale tydskrif Brain World ’n historiese oorsig oor die ontwikkeling van
kognisie in die sielkunde. Dit kan kortliks saamgevat word deur die volgende: Hippokrates het so vroeg
s00s 460-379 v.C. al toestande soos epilepsie as versteurings in die brein bestempel en ook bevind het dat
die brein betrokke is by intelligensie en verskillende sensasies wat in die liggaam beleef word. Aristoteles
(335 v.C.) was egter van mening dat die hart die setel van liggaamsprosesse is. Galen (177 n.C.) het die
belangrike bevinding gemaak dat liggaamsprosesse wel deur die brein beheer word. Descartes (1649) was
van mening dat die brein wel die liggaam mag beheer, maar dat die geestesprosesse en sielsdimensie van
die mens nie uitsluitlik aan die brein gekoppel kan word nie. Willis (1664) het die anatomie van die brein
beskryf, asook waarnemings gemaak soos dat reflekse deur die brein beheer word en dat ’n breinbesering
tot verlamming van ’n bepaalde liggaamsdeel kan lei. Willis (1664) was die eerste persoon om die term

neurologie te gebruik. Daar sal in die opvolgende hoofstukke meer breedvoerig hieroor uitgebrei word.

Die raakvlakke tussen hierdie betrokke wetenskappe (kognitiewe sielkunde en neurlogie) en die pastorale
begeleidingsproses ten opsigte van die vernuwing van denke, word deur die volgende geillustreer. Alhoewel
gevolgtrekkings rondom sekere gedragspatrone dikwels aanvegbaar is, word die oorsaak daarvan duideliker
wanneer die optrede met ’n onderliggende biologiese meganisme verbind kan word. Die neurowetenskap
verklaar die biologiese meganisme — die hoe — van gedrag met die bydrae van die bevestiging van die
omvang van neuroplastisiteit; die brein is meer vormbaar as wat tevore vermoed is (Diamond & Amso,
2008:136-141). Die verandering in neuroplastisiteit word direk gekoppel aan die verandering van denke.
Wanneer die pastorale berader pastorante suksesvol kan begelei in die vernuwing/verandering van denke
volgens riglyne in die Woord (Fil 4:8-9), sal gedragsverandering en —aanpassing hieruit voortvloei. Die
oogmerk is dus om pastorante te begelei tot 'n lewe van meer Godgerigtheid en daarom word daar
aansluiting gevind by die rasioneel-analitiese model rondom denkevernuwing. Die Webster-woordeboek

omskryf die samestelling van die term soos volg:

e rasioneel: having reason or understanding, relating to, based on, or agreeable to reason

e analities: analysis or analytics; especially: separating something into component parts or

constituent elements.

15

Die rasioneel-analitiese model is ontwikkel ter verduideliking van die funksie, doel en struktuur van
bewuste denke deur die aanname dat bewuste denke by die omgewingstruktuur aanpas (Anderson,
1991:471-517). In hierdie sin word pastorante se gedrag dus bepaal deur analitiese rasionalisering van
sy/haar persepsies (oordele en oortuigings) ten opsigte van die omgewingstruktuur waarin hulle hul
bevind. Die werklikheid is egter dat hierdie denkproses nie in 'n klinies objektiewe spasie geskied nie,
maar wel in koppeling met geheue van vorige ervarings (Spohn, 2002:250). Vorige ervarings wat gebaseer
iS op pynsituasies wat nooit verwerk en hanteer is nie, lei noodwendig tot wanpersepsies. Hierdie
subjektiewe gedagtepatrone, het 'n invloed op hoe pastorante op die omgewingstruktuur sal reageer. Dit kan

beskryf word soos iemand wat deur 'n stukkende ruit uitkyk op die tuin — die beeld is verwronge.
1.3 VOORLOPIGE LITERATUUROORSIG EN KONTEKSTUALISERING

Volgens Marshall en Rossman (1999:43) dra 'n literatuurstudie by tot 'n stewige raamwerk vir 'n gegewe
navorsingstudie en bied dit die geleentheid om die inhoud van verwante studies te ondersoek. 'n Verdere
voordeel is dat die inligting gesif kan word om die mees toepaslike en nuutste inligting te bekom. Verder
bied dit geleentheid dat moontlike tekortkominge in bestaande studies oor 'n onderwerp uitgewys en
reggestel kan word, deur byvoorbeeld n ander metode te volg. Die literatuurondersoek dui ook die
onderliggende aannames wat die navorsingsvrae onderlé aan, asook die waardes en moontlike bydrae van
die voornemende studie. Die navorser se kundigheid ten opsigte van bestaande konsepte en betroubare
navorsers word verder belig (Marshall & Rossman, 1999:43). 'n Voorlopige literatuuroorsig wat op die
NWU se databasisse uitgevoer is, word vervolgens verdiskonteer. Vanuit die onderskeie aanverwante

wetenskappe is daar verskeie studies geloods waarvan besprekings van denke deel vorm, soos onder andere:

e Sheier et al. (1989:1024-1040) se studie toon aan dat 'n optimistiese ingesteldheid en positiewe

gedagtes fisiese herstel na 'n hartomleiding kan bespoedig.

e “Judgments over time: the interplay of thoughts, feelings, and behaviors” is 'n studie vanuit die
sielkunde en handel oor menslike beoordeling van en gedagtes rondom die verlede (beoordeling),

hede (evaluering) en toekoms (voorspellings) (Sanna & Chang, 2006:13).

e Vanuit die geesteswetenskappe word dit duidelik dat denke ook in samekomste van gelowiges n
belangrike rol speel. Du Rand (2007a:1779) wys op die vermaning in 1 Korinti€rs 14:20 dat 'n
volwasse manier van dink tydens sodanige byeenkomste ontwikkel moet word. Hy vergelyk dit
met die spreek in ongewone tale, wat 'n Godsgawe is, maar wat nie ten koste van verstaanbare

Woordverkondiging, wat nadenke tot gevolg het, mag geskied nie. 1 Johannes 5:20 en 21 verklaar

dat die mens verstand gegee is om die ware God te ken en dat enige menslike gedagte wat voorgee

om meer gesaghebbend as die Bybel te wees, afgodery is (Du Rand, 2007b:19).

o Die artikel “Die uniekheid van menslike denke” (Strauss, 2010:193-219) verstrek inligting rakende
verskillende soorte denke, ondermeer nie-teoretiese en teoretiese denke, waarneming, kennis en
begripsvorming, asook rede en geloof. Die artikel belig die feit dat denke kompleks en
onlosmaaklik deel vorm van ondermeer begripsvorming, redenering, onderskeiding van wat waar

en geldig is en kritiese waarneming. Die rede speel n rol in geloofsuitlewing, asook in die sosiale
konstruksie van die wéreld (Strauss, 2010:193-219).

¢ ’n Studie vanuit pastorale sorg is dié van Roux (2013) se M. Th-verhandeling “Destructive thinking
within religion: a psycho-pastoral approach.” In die studie ontwikkel Roux teologiese begrip vir
en perspektief rondom destruktiewe denke in die konteks van pastorale sorg. Roux (2013:v)

ondersoek die tipe gedagtes wat as risiko faktore vir geestelike groei en welstand beskou word.

e Vanuit die sielkunde is daar byvoorbeeld die studie van Levine en Warman (2016:207-216)
getiteld “Appraisels of and recommendations for managing intrusive thoughts”.

e Ragan et al. (2016:102) se artikel “Associations between coping, thought control and

psychological distress” is 'n verdere voorbeeld van navorsing oor denke vanuit die sielkunde.

Bostaande is enkele voorbeelde van studies vanuit verskeie wetenskappe waarin 'n ondersoek na denke
voorkom. Sanna en Chang (2006:3-300) bied 'n oorsig oor veral die rol van tyd en die tydelikheid van die
mens en hoe dit denke oor die verlede, hede en toekoms beinvloed. Die inhoud van die boek vind egter nie
aansluiting by die beoogde studie nie, so ook nie die studie van Strauss (2010:193-219) nie. Die vermelding
van hierdie studies toon bloot dat denke n belangrike rol in talle ondersoeke vanuit 'n verskeidenheid
wetenskappe speel. Levine en Warman (2016:207-216) se studie sal in Hoofstuk 2 (die beskrywende)
gebruik word. Ragan et al. (2016:1) se studie toon aan dat gedagtebeheer bydra tot verbeterde
probleemoplossing en verminderde ontsteltenis en sal verder ondersoek word, asook, soos reeds vermeld,
Roux (2013) se verhandeling wat op destruktiewe gedagtes fokus. Roux (2013) se verhandeling sal veral
ondersoek word ter wille van haar motivering dat 'n holistiese, geintegreerde benadering vanuit verskeie
wetenskappe ontwikkel moet word om destruktiewe denke aan te spreek. Anders as die rasioneel-analitiese
model wat met huidige studie beoog word, het Roux (2013) ’n psigo-pastorale model ontwikkel. Die
navorser vertrou dat die interaksie van die verskillende benaderings, tot die “ryk tradisie van ondersoek”
aldus Pienaar (2012:243-244), sal meewerk.

1.4 MOTIVERING

Dit wil voorkom asof 'n ondersoek na die literatuur oor die onderwerp van denke en die vernuwing van
denke, aantoon dat daar al baie navorsing oor die rol van denke gedoen is. Soos wat dit later in hierdie
studie sal blyk, is die verhouding tussen pastorale begeleiding en transwetenskappe nie teenoor
mekaarstaande nie, maar vanuit verskillende perspektiewe gerig op dieselfde tema (Louw, 1998:100).
Alhoewel pastorante dikwels weet wat hulle behoort te doen, wil dit voorkom asof die aangepaste handeling
in die meeste gevalle nie volhoubaar is nie. Die navorser is van mening dat as die pastorant in die proses
van verandering begelei kan word, daar by die hom of haar voldoende begrip gekweek kan word van
waarom denke moet verander, sodat gedragspatrone en uiteindelik ook die emosionele toestand, kan

vernuwe. Hiertoe kan ’n rasioneel-analitiese pastorale model ’'n waardevolle bydra bied.

Die epistemologie van hierdie studie is vanuit die pastorale versorgingsbediening. Pastorale bediening
omvat 'n wye verskeidenheid van benaderings, soos hieronder aangetoon:

e Louw (2005:1-10) benader pastorale versorging eerder hermeneuties as vanuit vooropgesette
teorieé oor menswees. Sy oogmerk is om die persoon te help om hom-/haarself binne sy/haar
alledaagse konteks en verhoudingsnetwerke te verstaan. Louw (2005:1-10) som die benadering op
deur te noem dat wat in die ratwerke van die lewe gebeur, buite die mens se beheer is. Wat wel
beheerbaar en waarneembaar is, is dat daar ten spyte van pynlike omstandighede, sin in die lewe

kan wees en dit is die mikpunt van sy antropologies-hermeneutiese perspektief tot pastorale sorg.

e Crabb (2005:1-295) het die klem vanaf Adams se noutetiese model na n integrasie-model verskuif

en plaas klem op helende verhoudings binne 'n gemeenskapsmodel.

e Collins (2005: 1-976) volg op die spoor van Crabb ook n integrasie van Bybelse- en sielkundige
beginsels. Sy motivering is dat God lewens verander deur die versoening van die mens met God,
homself en ander. Verworwe kennis vanuit die onderskeie wetenskappe dra verder tot

lewensverandering by.

e Lotter (2001:317-329) benader pastorale versorging vanuit 'n Bybelse, gereformeerde benadering

waarin die Bybel, soos ook in die geval van Adams (1970), streng normatief is.

o Demasure en Muller (2006:410-419) is van mening dat betekenis deur stories geskep word en
ondersteun dus n narratiewe benadering tot pastorale versorging, veral ten opsigte van die
perspektiewe wat spruit uit hermeneutiek, sosiale konstruksionisme en post-fundamentele praktiese

teologie. Die narratief skep 'n werklikheid. Mense se situasies en verhale bly nie 'n vae abstrak nie,

maar word volgens die werklikheid van hulle konteks geassimileer. Om die post-fundamentele te
verduidelik, beskryf Miller (2011) eerstens fundamentaliteit as die benadering wat absolute
waarheid as 'n universele werklikheid aanvaar. Kennis vanuit 'n bepaalde dissipline is dus die
oorkoepelende verwysingsraamwerk en 'n enkele teoretiese waarheid word nagestreef. Hierdie
uitgangspunt veroorsaak dat die bevindinge van 'n bepaalde dissipline as absolute waarheid beskou
word en bydraes uit ander dissiplines as onvolledig. Dit bemoeilik interdissiplinére werk sodat
integrasie en assimilasie van kennis beperk word. Hierteenoor is die nie-fundamentele benadering
oop vir alle uitgangspunte en vandaar die Kkritiek dat dit pastorale versorging koersloos laat. Miller
(2011) se omskrywing van post-fundamentaliteit is:

The post-foundationalist approach is sensitive for both the danger of relativity and
subjectivity in a multiverse rationality and of the rigidity and false claims of the
universal rationality. Therefore, it consists of an effort to move beyond both
foundationalist and nonfoundationalist claims. For that reason, it is called post-

foundationalism and not anti-foundationalism or non-foundationalism.

’n Post-postfundamentele benadering is dus nie so wyd dat pastorale versorging in 'n ander dissipline kan
versmelt nie, maar terselfdertyd ontvanklik is vir bydraes van aanverwante wetenskappe. Brunsdon
(2015:1) stel dat terwyl daar in die Suid-Afrikaanse konteks in pastorale sorg dikwels gefokus word op die
oplossing van probleme, het die positiewe sielkunde en die inkorporering van die narratiewe
begeleidingsmetode sekere terapeutiese ontwikkelings ondergaan. Hy maak die stelling dat wanneer
positiewe sielkunde, narratiewe en pastorale begeleiding metafories soos die drie musketiers kan saamwerk,
die vertrekpunt van die pastorale proses sal verskuif van die verstaan van probleme en die ontknoping
daarvan, na n meer gebalanseerde fokus op geestelike en emosionele deugde. So ’n benadering verg ’n
vernuwing van die bestaande pastorale raamwerk om die Skrif en positiewe sielkunde as bronne van kennis
oor wysheid te oorweeg en deur middel van die narratief die pastorant in wysheid te begelei (Brunsdon,
2015:108). n Toepaslike slotopmerking vir hierdie gedeelte met betrekking tot pastorale begeleiding, kom
uit die pen van Clinebell en McKeever (2011:1-2) wat die rol van pastorale sorg beskryf as die funksie wat

deur helende versorging verhoed dat die kerk net 'n samekoms-klub word.

1.5 NAVORSINGSVRAAG EN VERDERE VRAE

Volgens De Vos et al. (2005:321) het die formulering van die navorsingsvraag en verdere vrae ten doel om
die koers wat die studie inslaan in lyn met die doelstelling en doelwitte te hou. Dit baken duidelik af wat

die navorser met die studie wil bereik.

1.5.1 Navorsingsvraag

Met inagneming van bogenoemde, word die navorsingsvraag soos volg gestel: Hoe kan die daarstelling van

’n rasioneel-analitiese pastorale model pastorante in die vernuwing van denke begelei?

1.5.2 Verdere vrae

Die navorsingsvraag val uiteen in die volgende verdere vrae:
a) Wat is die effek van verkeerde denke (nie-geesbeheerde denke) in die gelowige se lewe?
b) Watter metodes gebruik aanverwante dissiplines in die begeleiding van die vernuwing van denke?
c) Watter Bybelse perspektiewe kan lig werp op die vernuwing van denke?

d) Hoe moet ’n rasioneel-analitiese pastorale model lyk om pastorante in die vernuwing van denke

begelei?
1.6 DOELSTELLING EN DOELWITTE

1.6.1 Doelstelling

Die oorhoofse doelstelling van die navorsing is die daarstelling van ’n rasioneel-analitiese pastorale model

om pastorante in die vernuwing van denke te begelei.
1.6.2 Doelwitte
Om bovermelde doelstelling te bereik, word die volgende doelwitte gestel:

a) Eerstens, om deur middel van 'n deskriptiewe empiriese literatuurondersoek te bepaal wat die effek

van verkeerde denke in die gelowige se lewe is;

b) Tweedens, om deur 'n diepgaande interpretatiewe literatuurstudie vas te stel watter metodes in

aanverwante dissiplines gebruik word in die begeleiding van die vernuwing van denke;

c) Derdens, om die fokus te verskuif na die normatiewe aspekte deur eksegese van relevante
Skrifgedeeltes volgens die model van Douglas Stuart (2009) om te bepaal wat Bybelse

perspektiewe op die vernuwing van denke is;

d) Vierdens, om die pragmatiese gedeelte aan te spreek deur aan te toon hoe ’n rasioneel-analitiese

pastorale model moet lyk waarmee pastorante in die vernuwing van denke begelei kan word.

20



‘n Rasioneel-analitiese pastorale model om pastorante in die vernuwing van denke te begelei.

1.7 SENTRAAL-TEORETIESE ARGUMENT

Die sentraal-teoretiese argument is dat ’n rasioneel-analitiese pastorale model daargestel kan word om

pastorante in die vernuwing van hul denke te begelei.

1.8 NAVORSINGSMETODOLOGIE EN -ONTWERP

Alhoewel verskeie navorsingsmodelle beskikbaar is, het die navorser die keuse gemaak om die navorsing

te baseer op Osmer (2008) se model wat bestaan uit vier take wat vir die praktiese teologie ontwikkel is.

Die navorser is oortuig dat hierdie model die vraagstuk die beste sal kan beantwoord. Die vier take is s00s

volg:

a)

b)

d)

Die eerste taak fokus op die beskrywende deel van die ondersoek en vra die vraag “Hoe lyk die
praktyk betreffende verkeerde denke gesien vanuit die paradigma van pastorale begeleiding?”” Ter
beantwoording van hierdie vraag sal daar eerstens gefokus word op die oorsprong van verkeerde
denke, tweedens op die effek wat dit op die gedragspatrone van pastorante het en, derdens, val die

fokus op moontlike redes waarom pastorante sukkel om denke te vernuwe/verander.

Die tweede taak van die studie is op die interpretatiewe gerig en vra die vraag “Waarom die praktyk
betreffend denke so lyk?” Hier sal aansluiting gevind word by aanverwante dissiplines om vas te
stel watter metodes hulle gebruik in die begeleiding van vernuwing van denke gebruik. Hierdie
deel van die ondersoek vind aansluiting by die verwante wetenskappe, soos sielkunde, psigiatrie en

neurowetenskap.

Die derde taak van die studie is gerig op die vraag “Hoe behoort die praktyk betreffend die
vernuwing/verandering van denke te lyk?” Hierdie vraag beantwoord aan Osmer se normatiewe
taak. Eksegese van relevante Skrifgedeeltes sal volgens die model van Douglas Stuart (2009)
gedoen word om te bepaal wat die Bybelse perspektiewe op die vernuwing van denke is. Ook die
rol van die Heilige Gees hierin, sal ondersoek word. Stuart se eksegetiese model skenk aandag aan
ses fasette vir die uitleg van die teks, naamlik die oorsig, historiese konteks, literére konteks,

taalkonteks, openbaringskonteks en toepassingskonteks.

Vierdens sal die navorsing fokus op die pragmatiese taak: “Hoe behoort 'n rasioneel-analitiese
model te lyk wat deur pastorale beraders gebruik kan word in die praktyk betreffende die

vernuwing/verandering van denke?” In hierdie deel van die studie word die bevindinge van die

voorafgaande drie take geinkorporeer en verwerk in die ontwikkeling van ’n rasioneel-analitiese
pastorale model wat pastorante kan gebruik in die praktyk betreffende die vernuwing van denke.
Volhoubare vernuwing van denke sal veranderde gedragspatrone bewerkstellig.

1.9 ETIESE IMPLIKASIES

Aangesien hierdie studie slegs 'n literatuurstudie behels, is die etiese risiko geen/laag. Al die navorsers
betrokke by die studie het die etiese opleiding voltooi en die studie sal volgens die voorgeskrewe riglyne
van die NWU uitgevoer word. Die betrokke navorsers beskik oor die vermoé en is gekwalifiseerd om
literatuurnavorsing uit te voer. Die navorser sal sorg dra om plagiaat te vermy en erkenning aan intellektuele
kennis te gee deur middel van die Harvard verwysingsmetode. Die navorser onderneem om aan die vereistes

van die navorsingskomitee te voldoen soos uiteengesit in die navorsingsetiekvorm.

1.10 HOOFSTUKINDELING

Hoofstuk 1. Inleiding

Hoofstuk 2. 'n Vergelykende literatuurstudie rondom die vernuwing van denke

Hoofstuk 3. ’n Multidissiplinére blik op die begeleiding van pastorante in die vernuwing van denke
Hoofstuk 4. Skriftuurlike perspektiewe op die vernuwing van denke

Hoofstuk 5. 'n Rasioneel-analitiese pastorale model om pastorante in die vernuwing van denke te begelei
Hoofstuk 6. Finale gevolgtrekkings en voorgestelde areas vir verdere studie

Bronnelys

Bylae

HOOFSTUK 2

’N VERGELYKENDE LITERATUURSTUDIE RONDOM DIE
VERNUWING VAN DENKE

2.1 INLEIDING

Volgens die model wat Osmer (2008:1-4) vir die praktiese teologie voorgestel het, word daar aan vier take
aandag gegee, waarvan die beskrywende — of empiriese deel, die eerste taak is. In hierdie hoofstuk word ’n
bespreking van die literatuur gegee in ’n poging om die vraag van die deskriptief-empiriese taak: ‘Wat is
die praktyk betreffende denke?’ te beantwoord. Die term ‘verkeerde denke’ word as sinoniem vir denke
buite die raamwerk van ’n Geesbeheerde lewe gebruik. Positiewe denke word, in die konteks van ‘n
Geesbeheerde lewe, nie as onrealistiese en ooroptimistiese denke beskou nie, maar as denke wat ondanks

omstandighede, ten diepste vol van die vrede van God en in hoopsverwagting gesetel is.
2.2 KRITIESE EVALUERING VAN N VERGELYKENDE LITERATUURSTUDIE

’n Inligtingsgids van die PennState University Libraries (Cahoy, 2017:1) beskryf die literatuurstudie as 'n
inleidende hoofstuk om dit wat reeds oor die onderwerp bekend is, te verken. Die doel van hierdie hoofstuk
is om deur middel van ’n literatuurstudie inligting te versamel en te ontleed om sodoende te bepaal wat die

stand van navorsing omtrent denke en skadelike denkpatrone is.

2.3 DIE ONTWIKKELING VAN GESAGHEBBENDE PASTORAAT EN PASTORALE
WETENSKAPSVORMING

Roux (2013:16) omskryf die term pastoraal as tekenend van God se erbarming en omgee en as deel van
praktiese teologie. Louw (1998:20) skryf dat pastorale sorg nie net na die innerlike lewe van die persoon
omsien nie, maar ook na die geestelike sorg van die persoon ten opsigte van die psigo-fisiese en psigo-
sosiale dimensies. Ook Van Arkel (2000:14) bestempel pastorale sorg as deel van die wetenskap praktiese

teologie. Die ontwikkeling het reeds ‘n lang geskiedenis.
2.3.1 Praktiese teologie

So vroeg soos 1830 het Schleiermacher die term praktiese teologie gemunt. Later (1909) het Kuyper na
praktiese teologie as diakoniologie verwys (Lotter, 2004:2). In die 1950’s en -60’s het navorsers toenemend
die struktuur van teologiese kennis ondersoek en na die aanpassing en vernuwing daarvan gestreef. Die
blote toepassing van dogma op pastorale kwessies, was nie meer aanvaarbaar nie en toepassings uit die

sosiale, politieke en filosofiese wetenskappe op geloof in daaglikse praktyk is toenemend bepleit (Miller-

McClemore, 2012:2). Reeds in 1959 beskryf Hiltner (1959:47) die noodsaaklikheid van pastorale sorg se
wisselwerking met verwante wetenskappe in die pastorale wetenskapsvorming. Hy bevestig dat pastorale
sorg se wortels in die evangelie gesetel is, maar bepleit ook die aanwending van kennis en wysheid uit
bronne buite die teologiese dissipline. Hiltner (1959:47) skryf dat bronne uit verwante dissiplines gebruik
kan word om:

a) die evangelie te bevestig,

b) die aard van menslike nood te begryp en

c) indie proses die herstellende krag van die evangelie in kontak met dié in nood te bring.

Hiltner (1959:47-54) argumenteer dat wetenskappe soos onder andere die sielkunde, psigiatrie en
natuurwetenskappe vanuit ‘n teologiese perspektief ondersoek moet word. Enersyds om gevolgtrekkings,
wanneer nodig, vanuit ‘n geloofsoogpunt te kritiseer en, andersyds, om te bepaal tot watter mate kennis
vanuit ander wetenskappe die Christelike geloof kan belig. Hy bepleit voorts die noodsaak om die
relevansie van die evangelie met betrekking tot die samelewing en individue se nood te bepaal en te beoefen
(Hiltner, 1959:47-54). Alhoewel Hiltner 'n nuwe dimensie na die pastorale versorgingsaspek gebring het,

is sy werk uiteindelik gekritiseer dat die balans sterker na die kant van die sielkunde as na die teologie neig.

Navorsers soos Habermas (1971), Geertz (1973), Maclntyre (1985) en Riccoeur (1992) het voortdurend die
konvensionele tweesydigheid tussen teorie en praktyk bevraagteken en nuwe verbande vasgelé tussen

denke, wese en aksies (Miller-McLemore, 2012:2).

In die 1980’s het die voorste navorsers en studies vanuit verskeie teologiese dissiplines die beperking van
praktiese teologie tot ‘n klein onderafdeling van die akademie sterk gekritiseer en nuwe denke oor die rol
van praktiese teologie en spesifiek pastorale wetenskapsvorming gestimuleer. Wéreldwyd het daar stemme
opgegaan vir die korrelasie tussen dogma en praktyk, soos gesien is in die studies van Mette (1980) in
Duitsland, Van der Ven (1993) in Nederland, Browning (1991) en Dykstra (1991) in die Verenigde State
van Amerika. Die verhouding tussen tradisionele sienings en die vernuwing in praktiese teologie het
toenemend gespanne geraak, maar bogenoemde teoloé het gedurig daarop gewys dat die Christelike
teologie en dogma oor die eeue heen direk deur pastorale praktyk en wetenskapsvorming beinvloed is. In
aansluiting by Kuyper, het ook Heyns en Jonker (1977:296-297) praktiese teologie as ‘n diakoniologiese
vak binne die breé wetenskapsveld van teologie, afgebaken. Die fokus was op kerklike diens ter wille van
die innerlike opbou van die gemeente. In die 1990’s is die benaming diakoniologie deur praktiese teologie

vervang, met die insluiting van dissiplines soos preekkunde, kategetiek en liturgiek (Lotter, 2004:2).

Heyns en Pieterse (1990:3) maak dit duidelik dat teologie ‘n wetenskaplike studie van geloof in God en
die mens se stellings oor God is. Praktiese teologie bestudeer teologie veral vanaf ‘n bepaalde oogpunt,

naamlike die praxis van die kerk en gemeenskap (dus die godsdienstige en geloofsaksies) en die

kommunikatiewe aksie ter wille van die evangelie. Heyns en Pieterse (1990:1-10) plaas klem daarop dat
die kwalifikasie “prakties” misleidend is, aangesien dit daartoe lei dat die dissipline dan bloot as
“diakoniologies” beskou word. Praktiese teologie vorm egter die kritiese teorie van die praxis. Teorie en
praxis is dinamies en verg voortdurende en kritiese vernuwing en verandering (Heyns en Pieterse, 1990:10).
Elke praktiese aksie berus op een van ‘n verskeidenheid teorieé. Die praktiese teoloog het die
verantwoordelikheid om teorieé te identifiseer, te evalueer en waar nodig te verander of nuwe teorieé te
ontwikkel. Hierdie nuwe teorieé moet dan weer in die praktyk ten opsigte van die effektiewe toepassing
daarvan getoets word. Op grond van hierdie wisselwerking tussen praktyk en teorie, beskou Heyns en
Pieterse (1990:22) praktiese teologie as ‘n wetenskap in eie reg en gegrond op die geloofshandelinge
waarop dit gerig is, as ‘n handelingswetenskap. Ook Heyns en Jonker (1977:9) bestempel alle teologie in
wese as prakties, met die onderskeid dat praktiese teologie op die geloofshandeling van die gemeente gerig
is. Volgens Browning (2010:22-23) is wetenskapsvorming die gevolg van historiese begripsvorming
rondom ervarings en rituele wat tot ‘n magdom kennis gelei het en mettertyd getoets en evalueer kon word.
Browning (2010:22-23) plaas dus die hedendaagse gesprek tussen wetenskap en teologie binne ‘n diep

historiese konteks.

Verskeie modelle en benaderings het binne praktiese teologie ontstaan, byvoorbeeld die noutetiese of
Biblistiese benadering van Adams, die versmeltingsmodel waarin Christus en die Woord sentraal staan,
maar wat ook die nuutste navorsing en metodes uit die transwetenskappe toepas (soos byvoorbeeld Clinton
en Ohlschlager, 2002), of die gemeenskapsmodel waar die geloofsgemeenskap in die helingsproses betrek
word (Crabb, 2005).

2.3.2 Pastorale sorg

Evans (2000:1-5) som pastorale sorg op as die uitlewing van die opsomming van die wet (Mat 5:43).
Christene staan nie net in verhouding met God nie, maar ook met sy naaste. Pastoraat is dus gemoeid met
die sosiale konteks. Sosiale kontekste verander egter gedurig. Die begrip ‘“’n slaaf van die sonde” (Joh
8:34) word hedendaags nie meer met slawerny soos in vorige eeue geassosieer nie; die konteks is dalk
eerder om die slaaf te wees van iets wat lewenskwaliteit steel, soos om die slaaf van ‘n verslawing te wees.
Pastorale sorg het dus met heling en herstel van die verhouding met God, ander en die self te doen. Evans
(2000:3) bestempel die bruid van Christus beide as die siel van die enkeling, sowel as die
geloofsgemeenskap — en pastorale sorg is gemoeid met die versorging van beide. Jesus, die Goeie Herder
(Joh 10:14), is die model van alle pastorale sorg. Die versorging van die weerlose en die onderrig van die
gelowige, is twee elemente wat sterk in Jesus se lewe na vore kom en steeds sterk in pastoraat na vore kom
(Evans, 2000:6).

Crabb (1977:10) ondersteun ’n Skrifgebonde benadering tydens pastorale berading, maar maak dit egter
ook duidelik dat hy nie van mening is dat pastors die sielkundige se taak moet oorneem nie. Crabb
(1977:15) beskou wel die Skrif as die hoogste gesag rakende berading, maar het waardering vir die lig wat
psigoterapie op menslike gedrag werp. Sulke kennis wat uit die transwetenskappe geput word, verskil nie
noodwendig van die Skrif nie en werp dikwels lig op die Skrif. Die doel van berading is nie net om die
persoon gelukkig te laat voel nie, maar om die persoon tot ware vreugde en innerlike vrede (Ef 1:20) te
begelei. Die Christen streef daarna om na die beeld van Christus te leef in ‘n verhouding wat sal spreek
van gehoorsaamheid aan God. Dit kontrasteer die sekulére beradingsuitkoms wat op selfverwesenliking
gerig is, met pastorale berading wat daarop fokus om die persoon op so ‘n wyse te begelei dat die wil en
riglyne van God gehoorsaam word en ware geluk hierin gevind word. Die oogmerk van pastorale berading
is ‘n uitkoms wat God sal behaag en vereer (Crabb, 1977:21). Soortgelyke Skriftuurlike oogmerke
onderskei pastoraat van ander wetenskappe.

Venter (1988:30) berig oor die ontwikkeling van pastoraat en in besonder die pastorale gesprek. Uit die
Amerikaanse vakgebied, word op die kontras tussen Hiltner en Adams se uitgangspunte gewys. Teenoor
Adams (1970), wou Hiltner (1970) die psigoterapie van Carl Rogers op die pastoraat van toepassing maak.
Adams (1970) word as die vader van noutetiese berading beskou en die Bybel word as die primére Bron
vir verbal correction gebruik. Ook Clinebell (1966) het ‘n groot bydrae tot pastoraat gemaak. Sy
benadering geskied vanuit ‘n wyer teologiese besinning en nie primér en alleenlik op die Skrif nie. Vanuit
die Duitse pastorale vakgebied, was die werk van Harsch (1976) prominent. Hy het ‘n omvattende

kurrikulum en toerustingsprogram met die oog op die pastorale gesprek ontwikkel.

In Suid-Afrika het Smit (1960) ‘n waardevolle bydrae gelewer rondom die toepassing van Rogers se metode
in pastorale gesprek. De Klerk (1963) ontleed verskillende modelle en integreer die “waarheidsmomente”
van ander dissiplines in die pastoraat. Hierdie ontwikkeling het veral baie tot die berading van persone in
rousmart bygedra. Smuts (1969) verken die verhouding tussen praktiese teologie en die transwetenskappe
en ontwerp ‘n model wat aansluit by psigologiese perspektiewe. Voorgaande is enkele voorbeelde van die

wetenskaplike besinning oor die verhouding tussen pastoraat en die transwetenskape.

Die transdissiplinére verhouding tussen teologie en die sosiale wetenskappe is nie dualisties en teenoor
mekaar staande nie, maar eerder dissiplines wat uit verskillende perspektiewe na dieselfde oogmerk streef,
naamlik die welsyn van die persoon. Pastorale sorg benader ‘n kwessie vanuit ‘n geloofsdenkraamwerk.
Daarteenoor sal die sosiale wetenskappe dit vanuit ‘n verskynselwaarnemende, gedrags- en empiriese

denkraamerk benader (Louw, 1988:100).

Louw (1999:300-499) bestempel pastoraat as ‘n hermeneutiese, teologiese nadenke oor die “leef van
geloof” en onderskryf die integrasie van teorie, antropologie en metode ter wille van ontwikkeling van
pastorale vaardighede. Louw (1999:400-499) werk vanuit ‘n gereformeerde perspektief met klem op die
mens se skuld en God se heilshandeling. Hy beskou pastoraat as kompleks: dit kan nie net vergifnishulp
of empatiese lewenshulp verkondig nie. Louw (1999:499) plaas klem op die belangrikheid van die
normatiewe dimensie en eskatologiese perspektief. Die normatiewe dimensie dui aan dat die mens ‘n

verantwoordelike wese is wat deur norme en waardes aangetrek word en daardeur sin beleef.

Pastorale sorg het van konkrete, substansiéle denke tot empiriese en hermeneutiese denke ontwikkel (Louw,
2003:33-58). In samehang hiermee, beskryf Lotter (2004:2-3) die vak Pastoraal as herderlik en ‘n
sambreelterm wat pastorale sielkunde, - berading, - sorg, - terapie en psigoterapie insluit. Psalm 23, Esegiél
34 en Johannes 10 bied Bybelse fundering vir die herderlike sorg wat na vore kom. Pastorale sorg is dus
Skrifgebonde, met die praktiese toepassing van die Woord gerig op die kerk en geloofsgemeenskappe. Dit
is ook betrokke by empiriese navorsing en kennis van die transwetenskappe soos sosiologie en sielkunde
(Lotter, 2004:3).

Roux (2013:2) maak die stelling dat teologie en sielkunde geintegreer kan word, mits dit nie ten koste van
die teologiese kennis of onderskeidende professionele identiteit van die pastorale berader geskied nie. Die
teologiese perspektief moenie met perspektiewe uit die transwetenskappe vervang word nie, maar insigte
vanuit hierdie wetenskappe kan waardevol wees om die persoon te help in sy of haar gelowige

lewenswandel.

Uit voorgaande is dit duidelik dat beide praktiese teologie en pastorale sorg volwaardige wetenskappe is.
Hierdie studie geskied vanuit die pastorale sorg. Die normatiewe riglyne van die Skrif, sowel as inligting
uit die transwetenskappe sal dus bestudeer word om die welsyn van die individu en geloofsgemeenskap
met betrekking tot die vernuwing van denke te bevorder. As gevolg van die Christelike raamwerk van die
studie, word denke binne die konteks van Geesbeheerde denke verstaan. Heiliging geskied onder die beheer
van die Gees (Konig, 2006:216), want in die gelowige se strewe na Christus gelykvormigheid, is hy of sy
daarvoor verantwoordelik om sy denke en optrede aan ‘n proses van verandering te onderwerp (Janse van
Rensburg, 2007:1830). ‘n Toegewyde dankbaarheidslewe verg innerlike verandering en groei na geestelike

volwassenheid, wat deur die verandering van denke geskied (Vergeer, 2009:1765).

Janse van Rensburg (2007:1830) het die stelling gemaak dat voortdurende vernuwing van denke deel van
die gelowige se toewyding aan God is. Die keuse van reaksies en denke het ‘n invloed op die mens se brein
(Schwartz et al., 2005:1309). Siegel (2010:483) verwys na die triange of well-being: mind, brain and
relationships. Hiervolgens reguleer denke die vloei van energie en inligting en die brein is die meganisme

waardeur energie en inligting na die res van die liggaam vloei. Deur interpersoonlike verhoudings waar die

energie en inligting met ander gekommunikeer word. Navorsing rondom die wisselwerking tussen die
menslike brein, denke en verhoudings toon aan dat verhoudings as empaties ervaar word in die
teenwoordigheid van veerkragtige en samehangende denke en ‘n goed geintegreerde brein (Siegel,
2010:483). Hierdie en soortgelykke inligting uit die transwetenskappe toon aan dat ‘n studie oor die

vernuwing van denke ook ‘n blik op multidissiplinére wetenskappe moet insluit.
2.4 WAT IS DENKE?

Die oogmerk van die beskrywende hoofstuk — volgens die model van Osmer (2008:4) — is om vas te stel
“hoe die praktyk betreffende denke daar uitsien.” In die lig van steeds ontwikkellende rekenaars, vra Law
(2007:132) die vraag of rekenaars uiteindelik soos die mens sal kan dink? Of kan die mens eerder as ‘n
denkende masjien met organiese selle in stede van silikoonselle, beskryf word? Die transwetenskap
filosofie tref die volgende onderskeid:

’n Rekenaarnabootsing van ‘n bosbrand kan die brand tot by die beweging van die kleinste
atoom weergee. ‘n Persoon kan egter sy hand in die rekenaarkas insteek sonder om gebrand
te word, want dit bly net ‘n nabootsing. Terselfdertyd, kan ‘n rekenaarprogram wiskundige
berekenings tot in die fynste detail en met groot akkuraatheid uitvoer. Dit is nie ‘n nabootsing
nie, dit is ‘n werklike berekening. Dit lei tot die verdere vraag of — as die rekenaarprogram
gesofistikeerd genoeg is, dit tot selfstandige denke en emosie by die rekenaar kan lei? Reeds
in die 1970’s is eksperimente uitgevoer ten opsigte van rekenaarprogramme wat begrip en
denke nageboots het, maar die gevolgtrekking was dat denke en begrip by die rekenaar
ontbreek het, omdat die rekenaar nie uit die organiese materiaal waaruit die brein bestaan,

vervaardig is nie (Law, 2007:135, vertaal deur navorser).

Die brein funksioneer soos ’n sentrale kontrolekamer waar komplekse patrone van elektriese energie
ontvang en oorgedra word. Tog is vasgestel dat selfs as die presiese soortgelykke senuselle as wat in die
brein aangetref word, met kunsmatige senuselle vervang sou word, so ‘n brein steeds nie sou kon dink,
begryp of voel nie (Law, 2007:136.) Die vraag ontstaan dan wat denke is? Die Webster woordeboek
definieer denke as:

o die aksie om die brein te gebruik om ‘n gedagte voort te bring (1 :the ACTION of using one's

mind to produce thoughts)
e ‘n mening of oordeel (2 a :OPINION, JUDGMENT I'd like to know your thinking on this)
e ‘n eienskap van ‘n tydperk, groep of persoon (b :thought that is characteristic (as of a

period, group, or person) the current student thinking on fraternities)

Die filosofie bied ‘n oorsig oor die historiese ontwikkeling van denke. Plato (427-347 v.C.) was die eerste
filosoof van wie ‘n aantal werke rondom denke behoue gebly het. Tesame met sy student, Aristoteles (384-
322 v.C.) het Plato die grootste invlioed op Westerse denke gehad. Die meerderheid van Plato se werk was
in dialoogvorm en verdeel in die vroeé, middel en latere dialoé. Sokrates (469-399 v.C.) se uitsprake oor
morele kwessies word in die vroeé dialoé as verteenwoordigend van ook Plato se persoonlike oortuigings
beskou. In die middel dialoé€ kom die ontwikkeling van Plato se positivisme na vore, naamlik ‘n bepaalde
(positiewe) kennis gebaseer op natuurverskynsels soos sonlig of water en spesifieke eienskappe van
sodanige elemente. Die inligting word van sensoriese ervaring afgelei, daarna deur rede en logika
interpreteer en as empiriese data bevestig (Robinson, 1975:219-224). Plato (427-347 v.C.) se verdere
aansprake was ondermeer dat geen fisiese voorwerp sonder ‘n bepaalde kwalifikasie of voorwaarde kan
wees nie. ‘n Persoon word byvoorbeeld as dapper beskou, maar hy of sy kan net in bepaalde opsigte dapper
wees en nie in alle opsigte nie. Plato het bekend geword vir die die konsepte “Idee” en “Vorm” deur
byvoorbeeld te vra hoe dapperheid omskryf word (“Idee’) en wat alle vorme van dapperheid in gemeen het
(“Vorm”). In ooreenstemming met Heraklitus (500 v.C.), het Plato die stelling gemaak dat kennis uitsluitlik
waarneming oor “Vorm” kan wees, naamlik konkrete, onveranderlike voorwerpe met bepaalde funksies
(Law, 2007:246-247).

Avristoteles (384-322 v.C.) se behoue werke dek verdere boustene rondom die ontwikkeling van denke ten
opsigte van ‘n wye spektrum onderwerpe, soos die etiek, logika, metafisika, ekonomie en sielkunde
(Ackrill, 1975: 28-34). Hoewel Aristoteles sterk deur Plato beinvloed was, het hy verskil van Plato se
stelling dat kennis nie deur sintuie verwerf kon word nie. Plato het wiskunde as die denkraamwerk van
kennis beskou, terwyl Aristoteles die waarneming van verskynsels as die raamwerk waarbinne kennis
verwerf en evalueer word, beskou het. Sy beskouing was dat kennis in die belewenis van die verskynsel
én in die sintuiglike waarneming daarvan gegrond is. Aristoteles was geinteresseerd in watter voorwerpe
bestaan en hoe dit tot stand gekom het. Sy opvatting was dat die mens hoofsaaklik 'n sosiale wese is wat na

welsyn streef deur die goeie na te kom en by intellektuele nadenke betrokke is (Law, 2007:248-249).

Ander prominente rolspelers in die ontwikkeling van denkraamwerke, was Plotinus (205-270 n.C.), ‘n sterk
navolger van Plato en bekend vir sy denke oor die onsterflike siel en die liggaam as deel van die natuur,
asook Aquinas (1225-1274 n.C.) wat weer by Aristoteles aansluit met die beskouing dat die eienskappe van
‘n voorwerp belangrik is (die essensie) teenoor of die voorwerp werklik bestaan (eksistensie). Hy het ook
geredeneer dat menslike taal tekortkom om God te beskryf, maar dat dit nogtans nie die uitsprake oor God
betekenisloos maak nie. Spinoza (1633-1677 n.C.) was een van die mees radikale vroeé moderne denkers.
Hy het wiskundige metodes op filosofie toegepas en ‘n uitgebreide metafisiese stelsel volgens rasionele

beginsels toegepas. Hume (1711-1776 n.C.) het groot bydraes gemaak ten opsigte van die epistemologiese

benadering en Kant (1724-1804) se werk was beskou as ‘n brug tussen rasionele en empiriese tradisies en
hy het die filosofie van teologie en etiek sterk beinvioed. Heidegger (1889-1976) was verantwoordelik vir
die eksistensiéle beweging en dekonstruksionisme en Gadamer (1900-2002) vir die interpretasie teorie, ook
bekend as filosofiese hermeneutiek wat die gedagte te€gestaan het dat die interpretasie van ‘n teks

objektiewe begrip van die skrywer se bedoeling daarmee, geverg het (Law, 2007:254 -339).

Met in agneming van die voorgaande waardevolle denke rondom denkvorming, is Hogue (2010:25-55) en
Roux (2013:2) van mening dat die pastorale sorg deur bevindinge soos hierdie verryk kan word, sonder dat
dit ten koste van die pastorale perspektief hoef te wees. Hulle beskryf dit as ‘n interdissiplinére gesprek
waartydens die integriteit van onderskeie navorsingsdissiplines behou en verskille erken moet word, terwyl
daar terselfdertyd na kruissnitte van belang gesoek word. Op hierdie manier word die neurowetenskap dan
een van vele gespreksgenote wat lig op pastorale kwessies kan werp (Hogue, 2010:28). Hogue (2010: 25)
ondersoek die wisselwerking tussen die neurowetenskap, empatie en pastorale sorg. Empatie speel in
pastorale sorg, sowel as in psigoterapie ‘n belangrike rol. Daarom vind Hogue (2010:25,26) dit nie
verrassend dat daar vanuit die perspektief van die neurowetenskappe bydraes rondom empatie gemaak word

nie.
2.5 DIE INVLOED VAN DENKE

‘n Persoon is soos wat hy of sy dink (Spr 23:7, AOV). Positiewe denke verskil van die omskrywing van
positiewe sielkunde wat bestempel word as ‘n “wetenskaplike ondersoek van wat die lewe die moeite werd
maak” of die “wetenskaplike ondersoek van positiewe menslike funksionering en om op veelvuldige
vlakke te floreer, insluitend die biologiese, persoonlike, verhoudings, institutionele, kulturele en globale
dimensies van die lewe” (Seligman & Csikszentmihaly, 2000:5-14). Sover dit hierdie studie betref, sluit dit
bogenoemde positiewe funksionering van genoemde dimensies in, nie vanuit ‘n mensgerigte, hedonistiese
perspektief nie, maar wel vanuit ‘n Woordgerigte perspektief wat nie op die self fokus nie en deur die Gees
beheer word. Vervolgens word aangetoon wat sowel die positiewe, as negatiewe invloed van denke op die

mens se gees, siel en liggaam is.
2.5.1 Die invloed van denke op die geestesdimensie

Crabb (1993:1-215) verskaf vanuit ‘n pastorale raamwerk insig ten opsigte van die uitwerking van ‘n
verkeerde begrip ten opsigte van God en hoe dit uiteindelik tot bepaalde gedrag lei. Verkeerde begrippe oor
God en die verhouding met God, mag verkeerde optrede om die “probleem” reg te stel, tot gevolg hé. Die
fokus op selfverwesenliking en geluk, het toenemend nie net dié van die individu geword nie, maar het

boonop ‘n groot deel van die kerk se taak geword. In die proses word vergeet dat persoonlike welsyn nie

die fokuspunt moet wees nie, maar wel die intimiteit en verhouding met God — waaruit daar wel geluk en
welsyn mag voortvloei (Crabb, 1993:1-40). Hierdie wanindruk en oortuiging dat God in diens van die
mens is, lei tot verwarring en frustrasie as God dan nie reageer soos wat die gelowige verwag het dat Hy
sou nie. Verdraaide denke oor God lei dan uiteindelik tot verdraaide benaderings tot die lewe wat uiting
vind in ‘n lewe wat om die eie welsyn draai, of ‘n lewe van onpersoonlike gehoorsaamheid aan God om
sodoende sy goedkeuring te probeer bekom (Crabb, 1993:30). Die mens se vertwyfeling en wantroue in
God se goedheid, is volgens Crabb (1993:55) die hoofoorsaak van talle denk- en gedragsfoute. Voorbeelde
hiervan is vertroue in selfbeskikking, eerder as om God ten volle te vertrou (Crabb, 1993:71). Die
verdraaide denke oor God se goedheid en almag, sneller die ingesteldheid om vir God se “onvermog€” te
kompenseer deur selfvoorsienend te wil wees. Crabb (1993:215) maak dit duidelik dat die gelowige nie
algeheel of alleenlik vanuit hierdie verdraaide perspektiewe reageer nie, maar totdat hy of sy nie oortuig
van God se goedheid is nie, sal hy of sy ook nie die volheid van God se krag beleef nie.

Crabb (1993:1-215) illustreer hiermee hoe innerlike oortuigings die benadering tot die lewe beinvloed en
voortspruitend daaruit dan ook skeefgetrekte optrede tot gevolg het, deur ‘n verdere voorbeeld, naamlik
selfpogings tot regstelling: ‘n Persoon gebruik ‘n swak selfbeeld as ‘n bron van energie om hom- of haarself
te verbeter, sodat ander hom of haar met meer agting sal behandel. Hieruit kan prestasiedruk ontstaan, wat
‘n persoon dan weer verkeerdelik aan selfhaat toeskryf. Crabb (1993:109) beskou die ‘denkfout’ hier as die
poging tot selfredding deur selfverbetering sonder dat die persoon sy eie swakheid erken en God se genade
in die situasie ontvang het. Die mens sien hom- of haarself as verwond, eerder as sondig (Crabb, 1993:110).
Volgens die skrywer gebruik Satan dan verkeerde denke om ‘n rimpeleffek van optrede te ontketen. ‘n
Persoon sal byvoorbeeld ‘n ander se afbrekende optrede teenoor hom of haar as geregverdig beskou. Die
persoon sien hom- of haarself nie as ‘n sondige wese wat God betwyfel en ander tegelykertyd nodig het en
haat nie. Hy of sy sien hom- of haarself net as ‘n persoon met ‘n swakselfbeeld waaraan gewerk moet word
en presteer soveel moontlik in ‘n poging om die probleem reg te stel. In die geval van ‘n gelowige, is daar
die verdere risiko dat die kruis van Christus van sy versoeningsmeriete gestroop word tot ‘n selfdienende
objek tot selfaanvaarding. Die lydende Christus word ‘n simbool van selfwaarde deur die misleidende
gedagte dat Jesus nie deur die lyding vir ‘n waardelose siel sou gaan nie. God en die waarheid dat die
persoon ‘n sondige wese is, word op die agtergrond geskuif en selfverbetering tree in die kalklig en geniet
die fokus (Crabb, 1993:109-112). Die kern van die innerlike oortuiging probleem is dat persoonlike

swaarkry vir die mens swaarder as sy sonde weeg (Crabb, 1993:205).

Louw (2008:140) sluit by die voorgaande aan met sy bevinding dat rigiditeit en oormatige moraliteit
skadelike en verdraaide geestesbeskouing tot gevolg het, asook pogings om God ter wille van eie belang te

manipuleer. Dit dui op ‘n verkeerde Godsbeeld, foutiewe denke en faktore soos vrees, asook ‘n oormatige

soeke na sekuriteit. Uiteindelik kan sodanige verkeerde denke en Godsbeeld daartoe lei dat die persoon

God “veroordeel” en ‘n onvermoé& om te glo ontstaan (Louw, 2008:141).

Nie net verkeerde denke oor God nie, maar ook verkeerde begrip rakende God se werke, kan ‘n persoon se
geestelike lewe sterk beinvioed. Hoewel talle gelowiges van bonatuurlike genesing kan getuig, vra
Pretorius (2009:1-7) die vraag of bonatuurlike genesing ‘n geval van positiewe denke is en of genesing
daarteenoor op Bybelse beginsels gebaseer is? VVoorspoedgodsdiens maak daarop aanspraak dat gelowiges
welvarend en gesond sal wees. In die geval van teenspoed of siekte, word die slagoffer dus met die
bykomende skuldlas dat sy of haar geloof nie sterk genoeg is nie, belas. Dit laat ook vrae soos of Goddelike
genesing ‘n werklikheid is en of God Self besluit wie genees word en wie nie, ontstaan. Genesing op sigself
is kompleks. Sommige siektetoestande as gevolg van virusse kan steeds nie genees word nie, terwyl
sommige behandelings suksesvol op sommige persone is en op ander nie. Die woord “genesing” word in
die mediese wetenskap gebruik met betrekking tot wond- of beenbreukgenesing, andersins kom die woord
selde in die mediese wetenskap voor. Terselfdertyd word die woord “gesondheid” gewoonlik in die mediese
wetenskap met betrekking tot geestes- of sielkundige gesondheid gebruik, maar dit kan ook dui op die
afwesigheid van wanfunksionering in die liggaam. In die geval van bonatuurlike genesing, dui dit egter op

die herstel van ‘n siek persoon, ongeag die aard van die toestand (Pretorius, 2009:2).

Genesing kan op twee betekenisse dui, naamlik genesing sonder enige intervensie (byvoorbeeld ‘n persoon
wat na ‘n tydperk gesond word as gevolg van die dinamiese funksionering van die immuniteitstelsel), of
as iets gedoen word of iemand tree toe om die genesing te bewerkstellig. Siekte word in laasgenoemde
geval beskou as ‘n bose element wat in ‘n persoon voorkom en waarvan hy of sy bevry moet word. Die
woord heling vind sy wortels in die Teotoniese wortel “hal” wat dui op heelheid en heiligheid (Pretorius,
2009:2). In die geval van geloofsgenesing word daar gedui op genesing wat voorkom as die gevolg van
Goddelike ingrype na aanleiding van gebed, geestelike insig of ander gebruike. Die genesing is die gevolg
van geloof in God of selfs in die krag van die geloofsgeneser wat soms daarop aanspraak maak om namens
die siek persoon op te tree. Dis ook belangrik om daarop te let dat geloofsgenesing nie net tot die Christelike
tradisie beperk is nie, maar ook ondermeer in spiritualisme, Islam en Christian Science voorkom (Pretorius,
2009:2).

In die Christelike konteks, dui geloofsgenesing daarop dat God persone deur die werking van sy Gees en
dikwels deur middel van wonderwerke genees. Talle voorbeelde van genesing kom in sowel die Ou as die
Nuwe Testament voor. Gewoonlik met ‘n spesifieke doel, soos om aan te toon dat Jesus die Seun van God
is of om die vergifnis van sonde aan te dui. Genesings het egter ook in die tydperk van die apostels
voorgekom (Pretorius, 2009:3). Die hedendaagse voorspoedsgeloofsbeweging berus dikwels op ‘n

viervoudige formule, naamlik “s€ dit, doen dit, ontvang dit en gaan vertel dit” en word op die

versoeningswerk van Jesus gebaseer. Hoofsaaklik drie Skrifgedeeltes word deur die beweging gebruik,
naamlik Jesaja 53:5, Matt 8:16-17 en 1 Petrus 2:24 om aan te toon dat siekte nie die wil van God is nie of
aan ‘n vloek toe te skryf is (Pretorius, 2009:4). As genesing nie dadelik geskied nie, word geduld en
toewyding aangemoedig, asook gereelde sondebelydenis en opbou van geloof sodat die beloofde genesing
kan plaasvind. Verdere simptome van die siektetoestand moet ontken word. Hier is dus twee botsings met
logika, naamlik eerstens belydenis van wat is (werklike simptome moet ontken word), die belydenis van
wat nie is nie (danksegging vir genesing wat nog gaan plaasvind) (Pretorius, 2009:4).

Pretorius (2009:5-7) wys op probleme met bostaande aanwending van die tekste:

e Dikwels word historiese, semantiese, kulturele en linguistiese konteks nie in die vertolking van
tekste toegepas nie.

o Dikwels word die Skrif as die geopenbaarde Waarheid voorgehou, maar berus dit op subjektiewe
vertolking of inspirasie wyer as die Skrif.

e  Gebrekkige vertolking van God se wil kom voor. God het nooit verklaar dat alle gelowiges ten alle
tye gesond en welvarend sal wees nie.

e God se soewereiniteit kan deur sodanige lering aangetas word en Hy as ‘n God wat aan menslike
eise en begeertes toegee, beskou word.

e Die Skrif self word deur herhaaldelike belydenis van ‘n Skrif aangewend. Volgens Pretorius
(2009:5) is daar geen Bybelse gronde vir hierdie gebruik nie, maar dui dit op positiewe denke, of

“Nuwe Gedagtes” en self-realisasie soos dit ook dikwels na vore kom.

Dit blyk dus dat die “krag van die denke” bloot met die “die krag van geloof” vervang word en dat dit die
hefboom word waarmee die genesing en voorspoed tot verweseliking moet kom. Die pastorale berader het
‘n belangrike rol in die begeleiding van ‘n persoon se denke deur te verseker dat die begrippe rondom God

en sy werke, eksegeties korrek uitgelé word.
2.5.2 Die rol van denke binne die gees, siel en liggaam verbintenis

Die verweefdheid tussen gees, siel en liggaam is so sterk dat dit dikwels moeilik is om die rol van denke
op ‘n bepaalde dimensie van die ander los te maak. Verskeie aspekte met betrekking tot veral die siels- en

liggaamsdimensie word hier belig.

Ten spyte van sy siening dat geloof ‘n geestesafwyking is en as sodanig behandel moet word, is dit belangrik
om Ellis (2001:14-19) se redenasies rondom denke, emosie en optrede in ag te neem. Hy toon die
verwantskap daartussen soos volg aan: denke beinvlioed emosies, wat weer gedrag beinvioed. Gedrag

beinvloed dan weer hoe die persoon voel en dink.

Coetzer (2006:775-793) fokus op die pastorale implikasies ten opsigte van die verweefdheid van gees, siel
en liggaam. Die epistemologiese vertrekpunt van gees, siel en liggaam as eenheid word beklemtoon en
daarop gewys dat Jesus persone telkens nie net in een dimensie nie, maar in totaliteit (s6z0 ) genees het
(Luk 7:50, 8:48 en 18:42). Hiervolgens kan in een term, s6z0, onderskei word tussen drie semantiese velde:

e om uit gevaar gered en na veiligheid en welsyn herstel te word (to rescue)

e om na die geestesdimensie gered te word (to save) (Luk 7:50)

o fisiese herstel na siekte (to heal) (Luk 8:48)

Lukas 18:42 bied ‘n voorbeeld van die verbintenis tussen die liggaamlike en geestesdimensies. Die blinde
se sig is herstel deur sy geloof wat hom gered het. Dit blyk dat God se genesing telkens wedersyde
beinvloeding en wisselwerking tussen die dimensies gehad het. Coetzer (2006:776-778) sluit aan by die
historiese aanloop van denke deur daarop te wys dat die eenheidsbegrip van die mens al by Plato en Sokrates
(500v.C.) gevestig was en dat Galen in 140 n.C. ‘n moontlike verwantskap tussen depressie en borskanker
uitgewys het. Cartesiaanse dualisme (afgelei van die grondlegger van die mediese wetenskap, Descartes
(1596-1650), het daartoe bydra dat die skeiding tussen konkrete, meetbare materie en die geestelike
plaasgevind het. Dit het die fokus op die organies-fisiese oorsake van siektes en die skeiding tussen die

mediese wetenskap en verwante wetenskappe tot gevolg gehad (Coetzer, 2006:779).

Van die meer onlangse paradigmaskuiwe, is die ontwikkeling van die biopsigososiale model waarvolgens
daar met betrekking tot siekte, die wisselwerking tussen psigologiese, sosiale en kulturele, asook die
biochemiese en fisiologiese faktore in aanmerking geneem word. Hierdie paradigmaskuif, sluit veral aan
by die positiewe invloed van denke wat ook van groot belang is. Van belang vir hierdie studie was dat daar
hieruitvoortvloeiend, ook betekenisvolle bevindinge rondom die liggaam-denke verbintenis gemaak is.
Daar is byvoorbeeld aangedui dat waar pastorale berading saam met medikasie aangewend is om

siektetoestande aan te spreek, daar 20% verhoogde herstel plaasgevind het (Coetzer, 2006:779).

Die verbintenis tussen liggaam en denke word illustreer in ‘n geval waar ‘n pasiént hartversaking beleef het
en die dokters gevra het dat sy haar hart opdrag gee om weer te klop, waarna die toestand onmiddellik
normaliseer het (Coertzer, 2006:785). Dit blyk dat veral innerlike oortuiging en wilskeuses van belang is
vir gesondheid en herstel. Wilskeuse het ‘n positiewe invloed op die wisselwerking tussen liggaam en siel.
Spreuke 17:22 en Spreuke 18:14 verklaar die uitwerking van ‘n vrolike ingesteldheid op die liggaam.
Denke speel ook ‘nrol in die verwerking van emosies tot skriftelike of verbale verwoording. Hierdie proses

het positiewe terapeutiese waarde op fisiese gesondheid en sosiale gedrag (Coetzer, 2006:787).

Coetzer (2006:787) vermeld ook die waarde van ‘n holistiese en multi-dissiplinére benadering waarin volle

erkenning gegee word aan die interaksie tussen die liggaamlike (medies), geestelike (pastoraat) en siels

(emosies, wil en denke of psigologiese) dimensies. Besonderse vermelding word gemaak van die
belangrikheid van vernuwing van denke rondom die proses van kognitiewe herstrukturering waarin die
Woord ‘n kragtige rol speel. Ps 130: 14, Rom 8:37; 12:2 en Ef 1:6; 2:9 is van die voorbeelde van
Skrifgedeeltes wat bestudeer kan word om ‘n persoon daarin by te staan om onverwerkte emosies (dikwels

uit die kinderjare) te verwerk en vanuit ‘n ander hoek te belig (Coetzer, 2006:789).

Vanuit die mediese wetenskap word optimistiese denke belig. Optimisme word beskou as ‘n geneigdheid
om die goeie te verwag, “a mental attitude that heavily influences physical and mental health” (Conversano
et al., 2010:25-29). Die skrywers bied ‘n oorsigtelike aanduiding van die impak van optimisme as
geestesingesteldheid waarin die bevinding was dat optimistiese denke en ingesteldheid 'n positiewe impak
het op geestesgesondheid, fisiese en emosionele welsyn, beter hanteringsmeganismes ten opsigte van stres,
lewensdoelwitte en die kwaliteit van lewe en selfs ten opsigte van die ingesteldheid rondom gesonde
leefstylkeuses. Koronére siektes beinvloed die liggaam, maar veroorsaak ook depressie, angs en gevoelens
van hopeloosheid. Daar is bevind dat as die denke na die positiewe herstel word, die vlak van spiritualiteit
verhoogen dit weer bydra tot ‘n afname in depressiwiteit (Ghodsbin et al., 2015).

Roux (2013:1-166) se studie oor destruktiewe denke is in die konteks van pastorale berading geplaas. Hy
(2013:v) omskryf destruktiewe denke as “teen-produktief, skadelik, wanaanpassings of denke wat ’n
vernietigende en negatiewe uitwerking op die persoon se identiteit, verhoudings, sosiale konteks en
wéreldbeskouing het. Volgens Roux (2013:v) lei destruktiewe denke dikwels tot “emosionele lyding,
geestesstoornisse en geloofsafwykings”. Hierteenoor plaas Roux (2013:23) konstruktiewe denke as
alternatiewe strategieé om negatiewe gebeure te kanaliseer. Konstruktiewe denke is nie blote positiewe

denke nie, maar meer buigsame en realisties optimistiese denke (Roux, 2013:23).

Die belang van gemotiveerdheid, prestasie en denke is ook in die sportwéreld van groot belang. Hardy en
Oliver (2014:659-667) bestempel binnegesprek as die outomatiese of doelbewuste verwoording van denke
wat hardop of in die gedagtes kan plaasvind. Die aard van selfgesprek kan ook positief of negatief wees.
Die skrywers noem die waarde van die binnegesprek as ‘n onderwerp wat nog min nagevors is teenoor
ander wyses waarop denke in die sportwéreld ingespan word, hoewel navorsing bevestig dat daar
deurlopende getuienis van die suksesvolle gebruik van die gedagtes in die binnegesprek is. Dit blyk dat die
binnegesprek suksesvol is, ongeag of die gedagte net “ek kan dit doen” of instruktief “slaan reguit” is.
Alhoewel negatiewe selfkritiek by sommige atlete goeie reaksie tot gevolg gehad het, hou dit egter die
moontlikheid van verminderde taak betrokkenheid (task engagement) en verhoogde negatiewe emosionele
uitwerking in. In ooreenstemming met sosiale leer gebaseerde modelle, toon getuienis ook aan dat atlete
dikwels hul binnegesprek op grond van hul afrigters se opmerkings en terugvoer baseer (Hardy en Oliver,
2014:659:667).

2.5.3 Die invloed van denke op emosionele belewenis

Hoewel emosies deel van die voorafgaande eenheid tussen gees, siel en ligaam vorm, is die verband tussen
denke en emosies so omvattend dat dit ‘n afsonderlike punt in die studie regverdig. Denke speel ‘n
belangrike rol in die terapeutiese waarde van skryf of verbale uitdrukking van belewenisse. Pennebaker
(1995:3) het bevind dat daar ‘n verband is tussen gesondheidsprobleme wat as gevolg van traumatiese
gebeure ontstaan het en die subjektiewe manier waarop die persoon die gebeure beskou. Waar aan emosies
skriftelike of verbale uitdrukking gegee word, verbeter die kanse om emosionele en fisiese herstel. Die rol
van denke in die welsyn ten opsigte van al die menslike dimensies, is opvallend, soos wat dit ook uit die
volgende bevindings blyk.

Williams et al. (2007:2) vra teen die agtergrond van kliniese sielkunde en psigiatrie, die vraag of persone
wat herhaaldelik aan depressie ly, nie ondermeer die slagoffer van hul eie pogings om die depressie te
ontkom, word nie. Die skrywers redeneer dat in die vroegste stadiums van depressie, is dit die probleem
nie dat die gemoed afwaarts spiraal nie, maar hoe die lyer op die afwaartse spiraal reageer. Die gewone en
vrugtelose pogings van depressielyers om hulself uit die afwaartse spiraal los te maak, hou hulle eintlik

meer in die pyn wat hulle probeer ontkom, vasgekluister.

Williams et al. (2007:2-4) het bevindinge vanuit die kliniese sielkunde, psigiatrie, psigoterapie en meditasie
gekombineer om ’n bewustheidsgebaseerde kognitiewe terapie (mindfulness-based cognitive therapy,
MBCT) te onwikkel. Bewustheid is die gewaarwordinge na aanleiding van doelbewuste, nie-beoordelende
fokus op die huidge, net soos dit nou is (Williams et al., 2007:47). Die eerste oogmerk van MBCT was om
te bepaal waarom depressie telkens weer voorkom, waarop bevind is dat elke keer wat ‘n persoon depressief
raak, die konneksies in die br